
Arabako toki erakundeek 370,7 milioi euroko 
finantzaketa izango dute 2027an, aurten baino % 
7,06 gehiago 
 
Toki Erakundeak Finantzatzeko Foru Funtsa (TEFFF) 22,7 milioi euro handituko 
da, eta 341,3 milioi eurora iritsiko da 
 
Arabako Foru Aldundiak 2026rako aurreikusitako toki finantzaketa 4,4 milioi 
euro handituko dela ere jakinarazi dio Lurralde Kontseiluari 

 
Vitoria-Gasteiz, 2026ko urriaren 23a.  Arabako toki erakundeen finantzaketa 370,7 milioi eurora 

iritsiko da 2027an, hau da, 2026ko hasierako aurrekontuan jasotakoa baino 24,4 milioi euro gehiago, 

% 7,06ko igoerarekin. Hala jakinarazi zen atzo Arabako Toki Administrazioaren eta Finantzen 

Lurralde Kontseiluaren (CTALFA) bileran. Bertan, Arabako Foru Aldundiak datorren ekitaldirako 

udal eta kontzeju finantzaketaren aurreikuspenak aurkeztu zituen, baita 2026ko baliabideen bilakaera 

ere. 

 

Partida nagusia Arabako Toki Erakundeak Finantzatzeko Foru Funtsari (TEFFF) dagokio. 

Funts hori % 7,12 handituko da, eta 341.271.687 eurora iritsiko da. Hau da, 2026rako hasieran 

aurrekontuan jasotakoa baino 22.690.122 euro gehiago izango dira, zerga itunduen bilketaren 

aurreikusitako bilakaeraren eta Lurralde Historikoan banatzeko erabilgarri dauden baliabideen 

ondorioz. 

 

Funts horren bidez, Arabako Foru Aldundiak lurraldeko udalak, kontzejuak eta kuadrillak 

finantzatzen ditu, toki erakundeen funtzionamendurako eta haien eskumeneko zerbitzu publikoak 

emateko baliabideak eskainiz. 

 

2027rako aurreikusitako zenbateko osotik, 329,5 milioi euro udalei dagozkie, Vitoria-Gasteizko 

gizarte ongizateko zerbitzuetarako finantzaketa barne; 6,84 milioi euro kontzejuei eta 4,94 milioi euro 

kuadrillei. 

 

TEFFFren igoera 2025ean eguneratutako toki finantzaketaren ereduaren barruan kokatzen da. 

Eguneratze horren bidez, lehen ereduaren osagarri gisa banatzen ziren bost milioi eurotik gorako 

zenbatekoaren baliokidea ohiko banaketa sisteman txertatu zen. Aldaketa horri esker, toki erakundeek 

lurraldeko baliabide erabilgarrietan duten partaidetza handitu da, eta haien finantzaketaren 

egonkortasuna indartu da. 

 

Oro har, 2027rako aurreikuspenen arabera, toki finantzaketaren partaidetza Lurralde 

Historikoko baliabide erabilgarrien % 39,89ra iritsiko da, banaketa ereduaren barruan eta Obra Txikien 

eta Auzo Harremanen Ekimenetarako (Auzolanak) funts osagarriak kontuan hartu gabe. 

 

Baliabide gehiago Arabako herrietako inbertsioetarako 

2027rako finantzaketa aurreikuspenak toki erakundeen inbertsio eta jarduketetarako funtsen igoera ere 

jasotzen du. 

 

Obra eta Zerbitzuen Foru Plana 23,42 milioi eurora iritsiko da, hau da, 2026an baino 1,54 

milioi euro gehiago. Bestalde, Obra Txikietarako eta Auzo Harremanen Ekimenetarako (Auzolanak) 

zuzkidurak 3,16 milioi eurora igoko dira, 208.320 euroko gehikuntzarekin. 

 

Tresna horiek Arabako udalerri eta kontzejuetako jarduketak finantzatzen laguntzen dute, eta 

lurralde osoko azpiegiturak, ekipamenduak eta zerbitzu publikoak hobetzea ahalbidetzen dute. 

 

Era berean, 2027rako TEFFFren zuzkiduraren barruan 144.990 euroko partida bat aurreikusi da 

euskara sustatzeko. 

 

2026rako aurreikusitako toki finantzaketa 4,4 milioi euro handituko da 

CTALFAren bileran 2026ko ekitaldiaren likidazio aurreikuspenen eguneratzearen berri ere eman zen. 

Aurreikuspen horien arabera, zerga bilketaren bilakaera hasieran zenbatetsitakoa baino hobea izango 

da. 

 

Horren ondorioz, Araban banatzeko erabilgarri dauden baliabideak % 1,27 handituko dira 

hasierako aurreikuspenekin alderatuta, eta horrek 4.384.541 euro gehiago ekarriko ditu toki 

erakundeen finantzaketarako. 

 

Igoera nagusia TEFFFri dagokio. Funts horren likidazio aurreikuspena 322.651.746 eurokoa 

da, hau da, hasierako aurrekontuan jasotakoa baino 4.070.181 euro gehiago. 

 

Obra eta Zerbitzuen Foru Planaren aurreikuspenak ere gorantz berrikusi dira, 21,87 milioi 

eurotik 22,15 milioi eurora. Era berean, Obra Txikietarako eta Auzolanetarako aurreikusitako 

zenbatekoa 2,99 milioi eurora iritsiko da. 

 

Horrela, 2026 osorako aurreikusitako toki finantzaketa 350,61 milioi eurokoa izango da, 

hasieran aurrekontuan jasotako 346,23 milioi euroen aldean. 

 

Zenbateko horiei ekitaldi honetan zerga izaerarik gabeko kargen likidaziotik banatutako 

1.215.267 euroak gehitu behar zaizkie, Herri Dirubideen Euskal Kontseiluak ezarritakoaren arabera. 

